
IEŠSORBMEN  

 

Filbma: https://vimeo.com/729591366  

Diehtosiidu oahpponeavvu birra:  https://www.e-skuvla.no/product/demokrati/  

 

Go leat bargan fáttáin, de galggat  

 leat reflekteren psyhkalaš dearvvašvuođa ja iešsorbmema doahpagiid birra 

 leat ožžon iešguđet fágaide gullevaš áddejumi álbmotdearvvašvuođa ja eallimis 

birgema birra 

 leat reflekteren mo don/dii/nuorat sáhttet váikkuhit iežaset eallimii ja boahtteáigái 

 leat ožžon dieđuid das mo lossa, historjjálaš proseassat, nu mo koloniseren, 

dáruiduhttin ja jođánis rievdadusat čuhcet olbmuide ja dagahit traumaid, mat sáhttet 

mannat viidáseappot buolvvas bulvii 

 leat ožžon dieđuid das mo olbmuid identiteahtta ja gullevašvuohta ovdánit, ja mo dat 

váikkuhit nubbi nubbái 

 leat reflekteren iešguđet vugiid meroštallat mii leat buorre eallin, ja leat ovddidan 

sihke dihtomielalašvuođa historjjá birra ja doaibmangelbbolašvuođa, nu ahte áddet 

ahte dus alddát lea vássán áigi, dálá áigi ja boahtteáigi 

 leat bargan čiekŋunbargguin 

 

Ovdal filmma geahččama: 

Ságastala dáid láidehusgažaldagaid nuppiin ohppiin dahje olles luohkáin: 

1. Maid dieđát psyhkalaš dearvvašvuođa doahpaga birra? 

2. Maid dieđát iešsorbmema doahpaga birra? 

3. Man láhkai nuorat sáhttet váikkuhit iežaset eallimii ja boahtteáigái? 

4. Makkár oktavuohta psyhkalaš dearvvašvuođas lea iešsorbmemiin?  

5. Mo dáruiduhttin sáhttá čuohcat psyhkalaš dearvvašvuhtii? 

6. Mii lea buorre eallin? 

7. Mo skuvla sáhttá ovddidit ohppiid ja nuoraid doaibmangelbbolašvuođa?  

   

Filmma maŋŋá:  

Ságastala reflekšuvdnajearaldagaid birra nuppiin ohppiin dahje olles luohkáin: 

1. Guorahala Anne Silviken dajaldagaid «Ii sápmelaš sorbme iežas danin go lea 

sápmelaš. Dasa váikkuha su eallindilli.» Maid áššiid don oidnet filmmas, mat laktásit 

dasa? 

 

2. Čilge man láhkai iešsorbmen lea servodatváttisvuohta? 

 

3. Manin nuorra albmát sorbmejit iežaset dávjjit go earát? 

 

4. Mat konkrehta ákkat filmmas namuhuvvojit man geažil ahte sápmelaččat eai oza 

veahki? 

5. Mo sápmelaččaid fidnešii ohcat veahki? 

 

6. Manin jáhkát badjeolbmuid/boazosápmelaččaid gaskkas leat ollu iešsorbmemat? 

 

7. Maid don jurddašat dan birra mo Sara Katrine reflektere psyhkalaš dearvvašvuođa 

birra filmmas? 

 

8. Mat fysalaš, psyhkalaš, dálkkádatlaš, ruđalaš ja politihkalaš ákkat filmmas 

namuhuvvojit, mat buktet olbmui fámuhisvuođa dovddu? 

 

9. Mo don sáhtát skuvlaskibirin dahje ustibin veahkehit iežat skuvlaskihpára dahje 

ustiba, geas lea váttis dilli, dahje gii hállá ahte áiggošii sorbmet iežas? 

 

 

Reflekšuvdna-/ságastallanfáttát ja čiekŋunbarggu/fágaartihkkala evttohusat:  

1. Guorahala dáid doahpagiid filmma vuođul: dearvvašvuohta, psyhkalaš 

dearvvašvuohta, iešsorbmen, álbmotdearvvašvuohta, eallimis birgen.  

 

2. Mánát ja nuorat leat skuvllas máŋga diimmu juohke beaivve. Skuvla leage 

mávssolaš báiki gos sáhttá váikkuhit mánáid ja nuoraid psyhkalaš dearvvašvuhtii ja 

loaktimii. Doppe sáhttet maid fuomášit jos oahppis lea váttis eallindilli, lea 

láhttegoahtán eará láhkai go ovdal dahje ahte sus leat váttisvuođat psyhkalaš 

dearvvašvuođain. Geahčat oahppanláhčosa Link – Livsmestring i norske klasserom, 

mas leat bargobihtát álbmotdearvvašvuođa iešguđet fáttáide. Oahppanláhčosis lea 

guovddážis makkár givrodagat ja birgennávccat mis leat, ja dain váldet ovdan 

hástalusaid, maid mánát ja nuorat soitet vásihit.  

 

Geahča makkár doaimmat oahppanláhčosis leat, ja árvvoštala leatgo dat 

heivehuvvon sámi mánáide ja nuoraide.  

   https://www.linktillivet.no/ 

 

3. Mánáidsuodjalusa, bearašsuodjalusa ja kriisaguovddášfálaldaga nationála 

gealboguovddáš (NÁSAG) bargá dan ovdii, ahte sámi mánát, ollesolbmot ja 

bearrašat ožžot buoret kvaliteahta fálaldaga mánáidsuodjalusas, bearašsuodjalusas ja 

kriisaguovddážiin. NÁSAG ulbmil lea, ahte sámi álbmot oažžu ovttaárvosaš 

fálaldaga eará álbmogiin. 

 

Loga mii čállojuvvo Nationála sámi gealboguovddáža neahttasiidduin:  

https://ny.bufdir.no/familie/nasak/ 

ja vástit jearaldagaide: 

 

a) Mii lea NÁSAG váldodoaibma? 

b) Geat gullet NÁSAG ulbmiljovkui? 

c) Makkár vuoigatvuođat sámi álbmogis leat almmolaš bálvalusaid oktavuođas? 

d) Makkár hástalusaid dearvvašvuođabálvalusaid bargit soitet vásihit, go deivet 

sámi geavaheddjiid, ovdamearkka dihte divššohasaid? 

 

4. Sámi vuosttaš plána mo eastadit iešsorbmemiid ráhkaduvvui 2017. Plánas leat 

sierralágan strategiijat, maiguin buoridit sápmelaččaid psyhkalaš dearvvašvuođa ja 

eastadit iešsorbmemiid. Plána vuođđun leat dieđalaš dieđut ja ságastallamat 

sápmelaččaiguin, geat barget iešsorbmemiid eastademiin Sámis.  

Loga strategiijaid: 

https://finnmarkssykehuset.no/nyheter/plan-for-selvmordsforebygging-i-sapmi 

 

Strategiijat leat ráhkaduvvon nu, ahte daid sáhttet geavahit iešsorbmemiid 

eastadanbargguid olis, maid Norgga, Ruoŧa ja Suoma nationálastáhtat jo barget buot 

iežaset ássiid guovdu, geahčakeahttá guđe čerdii sii gullet.  

Mat dáin strategiijain leat mávssolaččat, go mii eastadit iešsorbmemiid Sámis? 

Ákkastala/ákkastallet iežat/iežadet vástádusa.  

5. “Jeđe maid? Diet dovdu go mihkkige ii oro čađahanveara”  

 

Kárášjohkalaš Sara Vuolab oaččui Psyhkalaš dearvvašvuođa ráđi Tabubálkkašumi 

2021. Diktagirjjiinis, «Gárži», Vuolab lea addán davvisámegielat lohkkiide 

vejolašvuođa beassat lohkat psyhkalaš váttisvuođaid ja gillámušaid birra, mat sáhttet 

čuohcat midjiide buohkaide. 

 

Lohket Sara Vuolaba sániid ja ságastallet psyhkalaš dearvvašvuođa birra:  

“In dovdda ahte lean iežan rupmašis. Fluoxetina geažil easkka in dovddage 

maidege, lean fal guorus. Dovdduid haga ja guorus, gievdan, ii mihkkige oro 

mange veara. Lean nahkáriid siste vaikko lean gozuid alde. Nu lea»  

Sánit leat jorgaluvvon Sara Vuolab Instagram-teavsttas. Geahča su Instagram-

profiilla govaid ja teavsttaid, ja vástit gažaldagaide:  

a) Mo su Instagram-konttu bokte sáhttá vásihit mo lea go leat psyhkalaš 

váttisvuođat?  

 

b) Maid fáddágilkoriid (hashtags) Sara Vuolab lea geavahan iežas Instagram -

govain ja čállosiin?  

                 

6. Statistihkka sápmelaččaid dearvvašvuođa birra 

 

Ii leat ráhkaduvvon vuogádatlaš (systemáhtalaš) statistihkka sámi álbmoga birra. 

Statistihka guovddášdoaimmahat (Statistisk sentralbyrå) ráhkada statistihka 

geografiija vuođul, ja nu gohčoduvvon STN-guovllus leat mielde Sáltoduoddara 

davábeale ássanguovllut, gos maiddái sámit orrot:  

https://bufdir.no/Statistikk_og_analyse/Etnisitet/helse_og_livskvalitet/#heading8056

6 

 

Leat maid ráhkadan dearvvašvuođa- ja eallindilleiskkademiid guovlluin, main orrot 

sápmelaččat ja dážat, nu gohčoduvvon SAMINOR-iskkadeamit. Bohtosat eai muital 

dieđuid sámi álbmoga birra ollislašvuohtan, muhto das leat dieđut muhtun Davvi-

Norgga ja Trøndelága gielddaid ássiid birra. 

 

a) Geahča statistihkas makkárin sápmelaččat árvvoštallet iežaset dearvvašvuođa. 

Maid statistihkka muitala dan birra manin sápmelaččat árvvoštallet iežaset 

dearvvašvuođa leat sullii seammá dásis go eará álbmogis? 

b) Geahča statistihka dan birra man guhká STN-guovllu olbmuid jáhkket eallit. Mo 

dat lea? Guorahala manin bohtosat leat dakkárat, go maid statistihkas oainnát. 

 

        Iešsorbmemat árktalaš guovlluin  

Čakčamánu 10. beaivve lea ON Iešsorbmema eastadeami máilmmibeaivi, ja dalle 

čalmmustahttet ahte eastadanbargguin ožžot bohtosiid, ja nu vátnudit iešsorbmemiid. 

Muhtun álbmotjoavkkuid gaskkas leat dattetge eanet iešsorbmemat. Dutkama vuođul 

oaidnit, ahte guovtti árktalaš álgoálbmotjoavkkus, sápmelaččain ja inuihtain, leat alla 

iešsorbmenlogut. Vaikko dán guovtti álgoálbmoga gaskkas leat ovttaláganvuođat, de 

leat iešsorbmenstatistihkat goabbatláganat. 

 

Iskkat ja guorahala makkár historjjálaš ja oskui gullevaš áššit dasa soitet váikkuhit. 

Váldde guorahallamii maid mielde dan maid filmmažis leat oaidnán, ja maid dán 

neahttasiiddus muitalit: https://uit.no/nyheter/artikkel?p_document_id=533488 

 

 

 


